
1. Իրավական ակտի անհրաժեշտությունը (նպատակը)
Սույն որոշման նախագծի ընդունման նպատակն է ս.թ. հունիսի 20-ին, Երևանում «Միավորվելով հանուն սոցիալական արդարության. խթանելով մարդկային եղբայրությունը և արժանապատիվ աշխատանքը» խորագրով Սոցիալական արդարության 3-րդ միջազգային համաժողովի անցկացումը:
1.1. Կարգավորման հարաբերությունների ներկա վիճակը և առկա խնդիրները
Հայաստանի Հանրապետությունը, 1992 թվականի նոյեմբերի 22-ից հանդիսանալով Աշխատանքի միջազգային կազմակերպության անդամ պետություն, ինչպես նաև վավերացնելով ԱՄԿ թվով 29 կոնվենցիա, որոնցից 8-ը հանդիսանում են հիմանարար կոնվենցիաներ՝ մշտապես սերտ համագործակցում է ԱՄԿ Արժանապատիվ աշխատանքի տեխնիկական աջակցության թիմի և Արևելյան Եվրոպայի ու Կենտրոնական Ասիայի գրասենյակի, ինչպես նաև Ժնևում տեղակայված ԱՄԿ կենտրոնակայանի հետ։ 
Աշխատանքի միջազգային կազմակերպության մանդատն է՝ խթանել սոցիալական արդարությանը, միջազգայնորեն ճանաչված մարդու և աշխատանքային իրավունքներին՝ հետևելով իր հիմնարար առաքելությանը, համաձայն որի սոցիալական արդարությունը էական նշանակություն ունի համընդհանուր և կայուն խաղաղության համար:
Հայաստանի Հանրապետությունը,  հավատարիմ լինելով իր որդեգրած արժեքներին, ինչպես նաև հետամուտ լինելով ԱՄԿ մանդատից բխող գաղափարախոսության իրականացմանը՝ շարունակում է անհրաժեշտ ջանքեր և ռեսուրսներ ներդնել դրանք կյանքի կոչելու ուղղությամբ։
Հայաստանի Հանրապետությունը միացել է ԱՄԿ Սոցիալական արդարության գլոբալ կոալիցիային 2023 թ. դեկտեմբերին, որին անդամակցության շրջանակներում  ս.թ. հունիսի 20-ին Երևանում նախատեսվում է անցկացնել Սոցիալական արդարության 3-րդ միջազգային համաժողովը՝ «Միավորվելով հանուն սոցիալական արդարության. խթանելով մարդկային եղբայրությունը և արժանապատիվ աշխատանքը» թեմայով։ Այս համաժողովը հանդիսանում է նախորդ՝ 2023 թվականի դեկտեմբերի 18-ին անցկացված «Սոցիալական արդարության խթանումը. Աշխատանքի ապագան ներկայիս ժամանակաշրջանում» խորագրով մեկնարկային համաժողովի և 2024 թ. նոյեմբերի 5-ին անցկացված «Արժանապատիվ աշխատանք. Ճանապարհ դեպի սոցիալական արդարություն» խորագրով համաժողովի շարունակությունը։ Այս համաժողովները դարձել են քաղաքական երկխոսության, համագործակցության գլոբալ հարթակներ, որոնց նպատակն է ամրապնդել մարդկային արժանապատվության, համերաշխության և համատեղ պատասխանատվության սկզբունքները՝ խթանելով միջազգային համագործակցությունը կառավարությունների, քաղաքացիական հասարակության և գործարար հատվածի առաջնորդների միջև՝ նպաստելու հավասար աշխատանքային իրավունքների հաստատմանը, տնտեսական ներառմանը և սոցիալական համախմբմանը:
Իր հիմնադրման օրվանից համաժողովը համախմբել է նշանավոր գործիչների, այդ թվում՝ ԱՄԿ-ի գլխավոր տնօրեն պարոն Գիլբերտ Հունգբոյին, Խաղաղության Նոբելյան մրցանակի դափնեկիր Քայլաշ Սաթյարթիին, Նորին Արքայական Մեծություն արքայազն Աբդուլազիզ բին Թալալ բին Աբդուլազիզ Ալ Սաուդին, Ֆրանսիայի նախարար Էլիզաբեթ Մորենոյին, Իսլանդիայի առաջին տիկին Էլիզա Ռեյդին և Նորին Արքայական Մեծություն Արքայադուստր Մայա ֆոն Հոհենցոլերնին և այլ հարգարժան հյուրերի։ Նախորդ համաժողովների պաշտոնական բացումները կատարվել են Հայաստանի Հանրապետության նախագահ Վահագն Խաչատուրյանի և Հայաստանի Հանրապետության վարչապետ Նիկոլ Փաշինյանի կողմից։
1.2.  Առկա խնդրի առաջարկվող լուծումը
2025 թվականի հունիսի 20-ին կայանալիք «Միավորվելով հանուն սոցիալական արդարության. խթանելով մարդկային եղբայրությունը և արժանապատիվ աշխատանքը» խորագրով Սոցիալական արդարության 3-րդ միջազգային համաժողովը Հայաստանի Հանրապետությունում  անցկացնելու հետ կապված ծախսերը կազմում են 12,000,000 դրամ (նախնական հաշվարկները կցվում են): 
Միջոցառման կազմակերպման համար անհրաժեշտ է հետևյալ ապրանքների և ծառայությունների ձեռքբերումը.
1. Հյուրասիրություն (սուրճի ընդմիջում, ճաշի ընդմիջում, պաշտոնական ընթրիք)
2. Հուշանվերներ
3. Օդանավակայանի VIP սպասարկում
4. Հյուրանոցային ծախս
5. Ավիատոմսեր
6. Միջոցառման դահլիճի վարձակալություն։
2. Կարգավորման առարկան
2025 թվականի Համաժողովը մեկ հարկի տակ կհյուրընկալի տարբեր երկրների բարձրաստիճան ներկայացուցիչների, փորձագետների, սոցիալական գործընկերների, սոցիալական պաշտպանության ոլորտի քաղաքականություն մշակողների, գործատուների, երիտասարդության ներկայացուցիչների՝ արդար և ներառական աշխատաշուկա ստեղծելու, արհեստական բանականության դարաշրջանի մարտահրավերի, կանանց, երիտասարդների և հաշմանդամություն ունեցող անձանց արժանապատիվ աշխատանքի և, մասնավորապես, սոցիալական արդարության ամրապնդման գործում մարդկային եղբայրության դերի ուսումնասիրության համար։
3. Իրավական ակտի կիրառման դեպքում ակնկալվող արդյունքը
Հաշվի առնելով ոլորտում առկա մարտահրավերները, որոնք պահանջում են արագ արձագանքման և լուծման մեխանիզմներ՝ նմանատիպ միջազգային համաժողովների անցկացումը խթան է հանդիսանում փորձի փոխանակման միջոցով նորարարական լուծումներ գտնելու, ոլորտային առաջնահերթությունները վեր հանելու, ՀՀ կողմից իրականացվող բարեփոխումների արդյունավետությունը բարձրացնելու համար։ Միջոցառումը կնպաստի ՀՀ վարկանիշի և տեսանելիության բարձրացմանը, գործընկերային կապերի զարգացմանը, համագործակցային ծրագրերի իրականացմանը։ 
Համաժողովի մասնակցության համար հրավերներն են ուղարկվել ավելի քան 50 երկրների սոցիալական և զբաղվածության ոլորտները համակարգող նախարարների, բարձրաստիճան գործիչների, ավելի քան 15 միջազգային կազմակերպությունների ղեկավարների։



4. Լրացուցիչ ֆինանսական միջոցների անհրաժեշտության և պետական բյուջեի եկամուտներում ու ծախսերում սպասվելիք փոփոխությունների մասին
Նախագծի ընդունման դեպքում, ՀՀ պետական բյուջեի եկամուտների և ծախսերի էական ավելացում և նվազեցում չի նախատեսվում։
5. Կապը ռազմավարական փաստաթղթերի հետ. Կառավարության 2021-2026թթ. ծրագիր, ոլորտային և/կամ այլ ռազմավարություններ.
Միջոցառումը համահունչ է «Զբաղվածության 2025-2031 թվականների ռազմավարական ծրագրի» Մասնավոր նպատակ 5.3-ին և կնպաստի նշյալ դրույթի արդյունավետ իրականացմանը։

